
Azərbaycan dünya iqtisadiyyatında xüsusi çəkisini artırır

Azərbaycan dövləti hazırda postpande-
miya və postkonflikt dövründə keyfiyyətcə 
yeni olan və 2022‒2030-cu illəri əhatə 
edən strateji inkişaf mərhələsinə daxil olur. 
Bu strateji dövrdə yeni nəsil struktur və 
institusional islahatlar vasitəsi ilə iqtisa-
di artımın müasir və davamlı mənbələri 
hərəkətə gətirilir, milli iqtisadiyyatın 
innovasiya yönümü daha da gücləndirilir, 
ölkə iqtisadiyyatının qlobal dəyər zəncirinə 
səmərəli inteqrasiya yolu ilə Azərbaycan 
dövləti öz qüdrətini daha da artırır.

Son 19 ildə ölkə iqtisadiyyatında mak-
roiqtisadi sabitlik təmin edilib, sosial rifahı 
dəstəkləyən iqtisadi artıma nail olunub. 
Ölkədə möhkəm siyasi-ictimai sabitlik və 
təhlükəsizlik, uzaqgörən daxili və xarici 
siyasət qarşıya qoyulmuş mürəkkəb sosial-
iqtisadi məqsədlərin, habelə ölkənin ərazi 
bütövlüyünün bərpa edilməsində həlledici 
rol oynayıb. 

Milli iqtisadiyyatın aparıcı sahələrində 
müasir texnologiyaların geniş tətbiqi 
və keyfiyyətli insan kapitalının cəlbi 
nəticəsində məhsuldarlıq xeyli artıb.
Beynəlxalq Valyuta Fondu, Dünya 
Bankı, İqtisadi Əməkdaşlıq və İnkişaf 
Təşkilatı dünyada iqtisadi artımın yava-
şıması barədə proqnozlar verdiyi halda, 
Azərbaycanda bu ilin ilk altı ayında iqtisadi 
artım sürətlənərək 6,2 faizə çatıb. 

Qeyd edək ki, Azərbaycanda iqtisadi 
artımın indiki səviyyəsi bu il üçün dün-
ya üzrə orta artım proqnozunu iki dəfə 
üstələyir. Deməli, Azərbaycan dünya 
iqtisadiyyatında xüsusi çəkisini artırır. 
Özü də Azərbaycanda iqtisadi artım daha 
çox innovasiya yönümlü olub qeyri-neft 
sənayesi, nəqliyyat, informasiya və rabitə 
xidmətləri sahəsindədir. 

Azərbaycanda sənayeləşmə və 
rəqəmsallaşma orta dünya göstəricisini 
iki-üç dəfə üstələyir. Dördüncü sənaye in-
qilabının əhatə etdiyi bio, fiziki və rəqəmsal 

texnologiyaların tətbiqinin genişlənməsi, 
insan kapitalının güclənməsi, idarəetmənin 
səmərəliliyinin yüksəlməsi, eyni zaman-
da, bu ilin ilk altı ayında qeyri-neft-qaz 
sektorunda əsas kapitala yönəldilən 
vəsaitlərin 18,5 faiz artması iqtisadi artımı 
şərtləndirən amillərdir. Xüsusən də qeyri-
neft-qaz sahəsində əsas fondlara yatırılan 
sərmayənin fiziki və mənəvi aşınmanı 
qarşılaması, əsas fondların verimlili-
yini yüksəldir ki, bu da iqtisadi artımın 
drayverinə çevrilir. Prezident İlham Əliyevin 
rəhbərliyi ilə biznes mühitinin əlverişliliyinin 
yüksəldilməsi və dövlət təşviqlərinin 
verilməsi siyasəti ölkəyə sərmayə cəlbini 
və sərmayə qoyuluşunun səmərəliliyini 
artırır.

Yeri gəlmişkən, son illərdə milli iqtisa-
diyyatımızın dayanıqlı inkişafının təmin 
olunması məqsədilə həyata keçirilən 
tədbirlər çərçivəsində elmi yanaşma, 
qabaqcıl texnologiya və təcrübənin tətbiqi 
ilə yaradılan aqroparklar ölkəmizdə ərzaq 
təhlükəsizliyinin möhkəmlənməsinə, 
idxaldan asılılığın azaldılmasına, re-
gionların tarazlı inkişafının və əhalinin 
məşğulluq səviyyəsinin yüksəldilməsinə, 
həmçinin emal sənayesinin yerli xammal-
la təminatının yaxşılaşdırılmasına mühüm 
töhfələr verir. Aqroparkların yaradılması 
aqrar sahədə qeyri-neft sektorunun inki-
şafını sürətləndirməklə bərabər, ixracyö-
nümlü məhsulların sayının artmasında və 
ölkənin ixrac potensialının güclənməsində 
əhəmiyyətli rol oynayır.

Respublikamızın 32 rayonu üzrə 239,3 
min hektar ərazidə ümumi layihə dəyəri 2,4 
milyard manat olan 51 aqropark və iri fer-
mer təsərrüfatı yaradılıb. Bunlardan 34-ü 
bitkiçilik, 14-ü bitkiçilik və heyvandarlıq, 1-i 
heyvandarlıq fəaliyyəti, 2-si isə çeşidləmə-
qablaşdırma, emal və logistika sahələri 
üzrə ixtisaslaşıb.

İndiyədək aqroparklara 1,3 milyard 
manat özəl investisiya qoyulub. Bununla 
yanaşı, dövlət tərəfindən aqroparklara 
müvafiq dəstək tədbirləri görülüb. Belə ki, 
investisiya təşviqi sənədi almış 27 aqro-
parkdan 26-na texnika, texnoloji avadanlıq-
lar və qurğuların idxalına görə 43,7 milyon 
manat dəyərində güzəşt tətbiq olunub, 25 
aqroparkın yaradılması və ya fəaliyyətinin 
genişləndirilməsi üçün 184,2 milyon manat 
güzəştli kredit verilib. 

Aqroparklar ötən müddətdə məşğulluq 
səviyyəsinin artırılmasında da mühüm 
rol oynayıb. Hazırda aqroparklarda 
ümumilikdə 4491 işçi daimi, 6303 işçi isə 
mövsümi işlə təmin olunub. Gələcəkdə 
əlavə 4672 iş yerinin yaradılması nəzərdə 
tutulub.

Respublikada sənaye parklarının 
yaradılması da diqqət mərkəzində 
saxlanılır. Hazırda Azərbaycanda yeddi 

sənaye parkı- Sumqayıt Kimya, Balaxanı, 
Mingəçevir, Qaradağ, Pirallahı, Ağdam 
və Araz Vadisi İqtisadi Zonası sənaye 
parkları, eləcə də beş sənaye məhəlləsi – 
Hacıqabul, Masallı, Neftçala, Sabirabad və 
Şərur sənaye məhəllələri fəaliyyət göstərir. 

Ötən il 2,4 milyard manatlıq məhsul 
istehsalı ilə sənaye zonalarının ölkə 
sənayesinin qeyri-neft sektorunda xü-
susi çəkisi 15,5 faiz, qeyri-neft sənaye 
məhsullarının ixracında isə xüsusi çəkisi 
30,8 faiz (959,3 milyon manatlıq ixrac) 
təşkil edib. 

Sənaye zonalarında istehsal edilən 
məhsullar dünyanın 35-dən çox ölkəsinə 
ixrac olunur. Prezident İlham Əliyevin 
sənaye siyasətinin nəticəsində Azərbaycan 
Avropada sənayenin ümumi daxili 
məhsulda (ÜDM) xüsusi çəkisinə görə 
öndə gedən ölkələrdəndir. Dünya Bankının 
hesablamalarına görə, sənayenin ÜDM-də 

payı Azərbaycanda 40 faizdən çox olduğu 
halda, dünyada orta göstərici 24,8 faizdir.

Sirr deyil ki, ölkənin iqtisadi inkişafını 
əks etdirən göstəricilərdən biri onun xarici 
ticarət dövriyyəsi, xüsusilə də ixracıdır. 
Bu ilin yanvar-iyun aylarında Azərbaycan 
xarici ölkələrlə 24,8 milyard ABŞ dolları 
dəyərində ticarət əməliyyatı aparıb ki, bu 
da ötən ilin eyin dövrü ilə müqayisədə 
74,9 faiz çoxdur. Ötən 6 ayda xarici ticarət 
dövriyyəsinin 18,479 milyard ABŞ dolla-
rı ixracın, 6,357 milyard ABŞ dolları isə 
idxalın payına düşüb. Son 1 ildə ixrac 2,1 
dəfə, idxal isə 17,9 faiz artıb. Göründüyü 
kimi, ixracla idxalın dəyəri, eləcə də artım 
templəri arasındakı fərq göz qabağındadır. 
Son nəticədə xarici ticarətdə 12,1 milyard 
ABŞ dollarlıq müsbət saldo yaranıb. Bu isə 
illik müqayisədə 3,5 dəfə çoxdur.

Daha bir ürəkaçan məqam isə son bir 
ildə qeyri-neft-qaz ixracının 25 faizdən 

çox artmasıdır. Bu isə o deməkdir ki, 
Azərbaycanda istehsal olunan qeyri-
neft-qaz məhsulları təkcə yerli tələbatın 
ödənilməsi üçün nəzərdə tutulmayıb. 
Onların təkcə ölkə daxilində deyil, həm də 
ölkə xaricində alıcıları var.

Son illər Azərbaycan hökuməti həm də 
xarici dövlət borcunu azaltmağa və gələcək 
nəsillərə borc saxlamağa çalışır. Əgər ötən 
il iyulun 1-nə ölkənin xarici borcunun ÜDM-
nə nisbəti 16,6 faiz olubsa, bu il iyulun 
1-nə 10,7 faiz təşkil edib. 

Hazırda Azərbaycan demək olar ki, 
kredit almır və əvvəlcədən aldığı kreditləri 
qaytarır. Bundan başqa, ölkə iqtisadiyyatı 
inkişaf etdikcə, ümumi daxili məhsul 
artdıqca xarici borcun ÜDM-ə nisbəti 
də azalır. Halbuki bir sıra inkişaf etmiş 
ölkələrdə xarici borcun məbləği ÜDM-in 
dəyərindən 2 dəfə çoxdur. Azərbaycanla 
uzun illər münaqişəli vəziyyətdə yaşamış 
Ermənistanda isə xarici borcun ÜDM-ə 
nisbəti 50 faiz civarındadır.

Azərbaycan əhalisinin borc yükü azal-
maqla paralel nominal gəliri də artır. Bu ilin 
ölkə vətəndaşları 33 milyard manat gəlir 
əldə edib ki, bu da ötən ilin eyni dövrü ilə 
müqayisədə 19,9 faiz çoxdur. Nəzərə al-
saq ki, ölkədə illik inflyasiya 12,9 faiz olub, 
deməli, əhali gəlirinin artımının xeyrini 
görüb, təxminən 7 faiz artım vətəndaşların 
sərəncamında qalıb.

İqtisadiyyatın sürətli bərpası və daya-
nıqlı inkişafı, o cümlədən, rəqabətli istehsal 
və emal sahələrinin fəaliyyəti müasir 
infrastrukturla dəstəklənəcək, prioritet 
sahələrdə sahibkarlara geniş çeşidli stimul-
lar veriləcək, vergi-gömrük azadolmaları və 
güzəştli maliyyələşmə alətləri geniş tətbiq 
olunacaq, kreditlərin və investisiyaların 
sığortalanması mexanizmi yaradılacaq. 
Ekoloji təmiz və iqtisadi cəhətdən səmərəli 
bərpa olunan enerji mənbələrindən 
istifadə genişləndirilməklə “yaşıl enerji 
zonası” konsepsiyası tətbiq ediləcək. 
Nəticədə, ümumi məhsul buraxılışında, 
ixracda və məşğulluqda işğaldan azad 
edilmiş ərazilərin payı davamlı artacaq. 
Bu Prioritet “Azərbaycan Respublikasının 
işğaldan azad edilmiş ərazilərinə Böyük 
Qayıdış” Dövlət Proqramı çərçivəsində icra 
ediləcək.

V.BAYRAMOV, 
“Xalq qəzeti”

Azərbaycan hazırda beynəlxalq və regional əməkdaşlığa sanballı 
töhfələr verir, ölkəmizin təşəbbüsü və iştirakı ilə qlobal layihələr uğurla 
reallaşdırılır. Artan iqtisadi güc və beynəlxalq nüfuz Azərbaycana 
Cənubi Qafqazın və ətraf regionların iqtisadiyyatlarının mənzərəsini 
dəyişdirməyə qadir olan iri layihələrin təşəbbüskarı kimi çıxış etmək 
imkanı yaradır. Bu layihələrin uğurla həyata keçirilməsi isə ölkəmizin 
regionda proseslərin inkişaf vektorunu müəyyənləşdirən və dünya iqti-
sadiyyatında söz sahibi olan “qlobal oyunçu” statusunu təmin edir. 

(əvvəli 1-ci səhifədə)

Erməni işğalçılarının Xirosimaya 
çevirdikləri Ağdamda indi ağ damlar 
boy göstərir. Ötən il 28 May – Müstə
qillik Günündə yeni Ağdamın ilk 
təməl daşını öz əlləri ilə qoyan cənab 
İlham Əliyev quruculuq işləri ilə bağlı 
məramını bir daha diqqətə çatdırıb: 
"Biz elə bir şəhər yaradacağıq, elə 
bir Ağdam quracağıq ki, bu, bütün 
dünya üçün örnək olacaqdır". Xatır-
ladaq ki, dövlət başçımızın, müzəffər 
Ali Baş Komandanımızın mükəmməl 
diplomatik bacarığı, böyük sərkərdəlik 
məharəti sayəsində Ağdam da, 
Kəlbəcər və Laçın kimi, bir güllə 
atılmadan düşmən tapdağından xilas 
edilib. Yeni Ağdam 100 min əhalilik 
möhtəşəm bir şəhər olacaq. İşğaldan 
əvvəl şəhərin 600-700 hektar ərazisi 
var idisə, indi 1700 hektar olması 
planlaşdırılır. Parklar, meşələr salınır, 
kanallar çəkilir, mehmanxanalar tikilir. 
Buradakı köhnə abidələrin hamısı 
-- Çörək muzeyi, Fərhadın heykəli və 
sair bərpa olunacaq. Ağdamın işğal və 
qələbə tarixi iki təzə muzeydə yaşadı-
lacaq. Hazırda Cümə məscidi Heydər 
Əliyev Fondu tərəfindən yüksək 
səviyyədə bərpa edilir.

Ərazidə qurulan 190 hektarlıq 
Ağdam Sənaye Parkının təməli bu 
ilin fevralında qoyulub. Həmçinin 
Ağdamda iki yarımstansiya açılıb. 
Yaxın ilyarıma – iki ilə inşa ediləcək 
altı evdən ibarət yaşayış kompleksi 
sakinlərini qəbul edəcək, 210 
çarpayılıq Ağdam Mərkəzi Şəhər 
Xəstəxanasında əhaliyə müasir 
tibbi xidmət göstəriləcək. İndi şəhərə 
qaz xəttinin çəkilişi layihəsi işlənilir, 
içməli suyun gətirilməsi, yol-nəqliyyat 
infrastrukturunun tamamilə yenidən 
qurulması da tezliklə reallaşdırılacaq. 
Bərdə-Ağdam avtomobil yolu, dəmir 
yolu inşa edilir. 

Bir neçə gün öncə BMT-də 
akkreditə olunan xarici KİV nümayən
dələri Zəngilana səfər edib və görülən 
işlərlə tanış olublar. 27 il işğalda 

qalmış rayon mərkəzi ilə bərabər, 
5 qəsəbə və 79 kəndin daşı daş 
üstə qalmamışdı. Düşmən həmçinin 
Zəngilanı ekoloji terrora məruz 
qoyaraq flora və faunasını da məhv 
etmişdi. Rayon yenidən tikilir. 

Ağalı kəndində 200 evin inşası 
başa çatdırılıb, uşaq bağçası, məktəb 
və bir neçə inzibati bina inşa edilib. 
Həmçinin kənddə daha 150 evin, o 
cümlədən, ikimərtəbəli, üçmərtəbəli 
mənzil tipli evlərin tikilməsi də plan-
laşdırılır. Hazırda Ağalı kəndində 41 
ailənin 201 üzvü məskunlaşıb. Qonaq-
lara bildirilib ki, Heydər Əliyev Fondu-
nun maliyyə dəstəyi ilə köhnə Zəngilan 
şəhər məscidinin əsaslı şəkildə 
təmiri aparılır, yaxınlığında isə şəhər 
əhalisinin sayı nəzərə alınaraq yeni, 
daha böyük bir məscidin tikintisinə 
başlanılıb. Həmçinin Zəngilanda İşğal, 
Zəfər muzeyləri kompleksi və Memorial 
parkın tikintisi də planlaşdırılıb.

Zəngilan ərazisindən keçən 
Horadiz-Ağbənd dəmir yolu xəttinin 
tikintisi gələn il, Əhmədbəyli-Horadiz-
Mincivan-Ağbənd avtomobil yolunun 
inşası isə 2024-cü ildə yekunlaşacaq. 
Zəngilanı beynəlxalq nəqliyyat-logistika 
mərkəzinə çevirmək üçün ötən ilin 
aprel ayından tikintisinə başlanılan 
Zəngilan Beynəlxalq Hava Limanı artıq 
istismara hazırdır. Ermənistan silahlı 
qüvvələrinin Azərbaycana qarşı işğalçı 
siyasəti nəticəsində ekosidə məruz 
qalmış çinar meşələri də bərpa olunur. 
Mütəxəssislər tərəfindən meşələrə 
vurulan ziyanın qiymətləndirilməsi pro-
sesi aparılıb. Zərər vurulmuş ekosis-
temin bərpası üçün 2020-ci ilin dekabr 
ayından başlayaraq Zəngilan rayonu 
ərazisində 20 min çinar ağacı və 1000 
kiloqrama yaxın palıd toxumu əkilib. 
Təbii potensialının olmasını nəzərə 
alaraq, Zəngilan rayonunda həm 
dayanıqlı kənd təsərrüfatının, həm də 
turizm sahəsinin, xüsusilə ekoturizm 
və kənd turizminin inkişafına təkan 
verə biləcək sahələrin inkişafı nəzərdə 
tutulub. Rayonda “DOST Aqropark”ı 
salınır. 

Kəlbəcər və Laçın rayonlarında 
da zəruri quruculuq işləri aparılır. 
Toğanalı-Kəlbəcər avtomobil yolu 
üzərində, Murovdağda inşa edilən 
11,6 kilometrlik, Kəlbəcər-Laçın 
avtomobil yolu üzərində tikilən 3,4 
kilometrlik tunellər rahat hərəkəti 
təmin edəcək. “Kəlbəcər” yarımstan-
siyası artıq işləyir, “Kəlbəcər-1” Su 
Elektrik Stansiyası yenidən qurulur. 
Ötən ilin fevralında cənab İlham 
Əliyev Laçında “Güləbird” SES-i 
işə salıb. Bütövlükdə, ötən ilyarım 
ərzində Qarabağda 9 su elektrik 
stansiyasının inşası ya başa çatıb, 
ya da ki, bu ilin sonuna qədər sona 
yetəcək. Laçının Qorçu kəndində 
ərazinin sayca üçüncü beynəlxalq 
hava limanının tikintisində də işlər 
davam edir. Artıq Laçın şəhəri, Zabux 
və Sus kəndləri də abadlıq-quruculuq 
proqramlarına salınır. Qaçqınların 
və Məcburi Köçkünlərin İşləri üzrə 
Dövlət Komitəsinin respublikanın 
müxtəlif bölgələrində müvəqqəti 
məskunlaşmış bu üç yaşayış 
məntəqəsi sakinlərinin – doğma 
yurda qayıdacaq ailələrin sayının 
dəqiqləşdirilməsi, onların sosial 
vəziyyətinin və məşğulluq imkanla-
rının qiymətləndirilməsi üçün sorğu 
aparmağa başlaması ötən günlərin 
fərəh doğuran xəbərlərindəndir . 
Göründüyü kimi, “Böyük qayıdış” kon-
sepsiyası hərtərəfli diqqətdə saxlanır. 
Dəyəri milyonlarla manatla ölçülən 
neçə-neçə mühüm layihə reallaşdırılır. 
Cəbrayılda, Qubadlıda, Hadrutda, 
Suqovuşanda ardıcıl işlər gedir. 

Bərpa-quruculuq tədbirləri təkcə 
keçmiş döyüş zonasına aid rayonları 
əhatə etmir. Məlumdur ki, müharibə 
dövründə erməni faşistləri Gəncə, 
Tərtər, Bərdə və digər şəhərlərimizə 
ballistik raketlər, fosforlu və kasetli 
bombalar atıblar. Bu atəşlər nəticə
sində 100-ə yaxın mülki vətəndaş 
həlak olub, 400-dən çox dinc sakin 
yaralanıb. İnfrastruktura ciddi ziyan 
dəyib: 5000-dən çox ev dağıdılıb, ya 
da ki, o evlərə ziyan vurulub. Onların 
da bərpası üçün hərtərəfli tədbirlər 
görülür. 

Zəngəzur dəhlizinin açılması 
reallaşmağa doğru gedir. Bu dəhlizin 
Horadiz-Cəbrayıl-Zəngilan-Ağbənd 
avtomobil yolunun, Horadiz-Ağbənd 
dəmir yolu xəttinin tikintisi sürətlə da-
vam edir. Sərhədlərin delimitasiya və 

demarkasıyasının qaçılmaz zərurətə 
çevrilməsi böyük diplomat olan cənab 
İlham Əliyevin ard-arda qazandığı 
qələbələr seriyasına aiddir. 

Bir sözlə, bərpa tədbirlərinin 
sayəsində Qarabağın yaraları birbəbir 
sağalacaq, orada həyat tamamilə 
öz məcrasına qayıdacaq. Quruculuq 
tədbirlərində dost Türkiyə və İtaliya 
şirkətləri yaxından iştirak edirlər. 
Digər dost ölkələr də sözdən işə 
keçsə, onların şirkətləri də quruculuq 
layihələrinə podratçılar kimi qatılsa, 
bərpa tədbirləri daha da sürətlənər. 
Prezident İlham Əliyev dəfələrlə bu 
barədə çağırış edib. “Bərpa işlərini 
özümüz, öz vəsaitlərimiz hesabına 
maliyyələşdirəcəyik. Lakin istəyirik 
ki, şəhərlərimizin və kəndlərimizin 
bərpasına dost ölkələr töhfə versinlər. 
Qoy, onlar da bizimlə həmrəylik nüma-
yiş etdirsinlər. Birgə səylərlə şəhərləri 
dirçəldək və Qarabağı dünyanın ən 
inkişaf etmiş regionlarından birinə 
çevirək”.

Eyni zamanda, ərazilərin mina-
lardan təmizlənməsi çox mühüm 
məsələdir. Əslində, ermənilərin dəqiq 
mina xəritələri verməməsi, dünyanın 
isə buna biganə yanaşması həm yeni 
faciələrin törənməsinə, həm də bərpa 
işlərinin xeyli ləngiməsinə səbəb olur. 
Prezident İlham Əliyev mart ayında 
Bakıya gəlmiş BMT-nin Məskunlaşma 
Proqramının (“UN Habitat”) icraçı 
direktoru Maimuna Mohd Şərifi qəbul 
edərkən ona bunları da xatırladaraq 
demişdi ki, əməkdaşlığımız özündə 
bu mühüm reallığı da ehtiva etməlidir. 
Qonaq isə bu xüsusda Azərbaycan 
hökuməti ilə də sıx əməkdaşlığa 
hazırlıq əzmini ifadə etmişdi. Düşünü-
rük ki, bu və digər mötəbər qurumlar 
dayanıqlı inkişaf konsepsiyalarının 
reallaşdırılmasına dəstəyini konkret 
əməli tədbirlərlə nümayiş etdirsələr, 
daha yaxşı olar.

“Bütün bərpa işləri təmin ediləcək 
və biz bütün şəhər və qəsəbələrimizi, 
kəndlərimizi bərpa edəcəyik, insanlar 
buraya qayıdacaq və biz öz torpağı-
mızda bundan sonra əbədi yaşaya-
cağıq”. Möhtərəm Prezidentimizin bu 
sözləri daim bizə ruh verir, “Böyük 
Qayıdış”ın tezliklə daha əhatəli şəkildə 
bayram ediləcəyinə inamımızı artırır. 

Əli NƏCƏFXANLI,  
“Xalq qəzeti”

Bu ilin yanvar-avqust aylarında 
Azərbaycan Respublikası Dövlət Neft 
Fondunun (ARDNF) “Şahdəniz” qaz-
kondensat yatağından (qaz və konden-
satın satışından) əldə etdiyi gəlirləri 1 
milyard 148 milyon ABŞ dolları təşkil edib 
ki, bu da illik müqayisədə 8,8 dəfə çoxdur.

ARDNF-dən verilən məluma
ta görə, Fondun “Şahdəniz” 
yatağı üzrə kondensatın satışın-
dan əldə olunan gəlirləri yanvar-
avqust aylarında 328 milyon 
567 min dollar olub, bu da 5,75 
dəfə artım deməkdir.

Qeyd edək ki, “Şahdəniz” 
yatağı üzrə pay bölgüsü haqqında saziş 
1996-cı ildə imzalanıb və ratifikasiya edilib. 
Layihə üzrə BP (operator) – 29,99%, LUKOIL 
19,99%, TPAO 19%, SOCAR 14,35%, NICO 
10% və SGC 6,67% paya malikdir.

“Xalq qəzeti”

Xarici işlər naziri Ceyhun Bayramov 
Fransa səfiri Zakari Qross ilə görüşüb

Sentyabrın 5-də xarici işlər naziri Ceyhun 
Bayramov ölkəmizdəki diplomatik fəaliyyətinin 
başa çatması münasibətilə Fransanın 
Azərbaycandakı səfiri Zakari Qross ilə görüşüb.

Xarici İşlər Nazirliyinin 
Mətbuat xidməti idarəsindən 
AZƏRTAC-a bildiriblər ki, Fran-
sa səfirinin Azərbaycan üçün 
çox tarixi bir dövrdə fəaliyyət 
göstərdiyini bildirən nazir 
Ceyhun Bayramov, səfir Zakari 
Qrossun ikitərəfli əlaqələrin 
inkişafı istiqamətində səylərini, 
onun peşəkar yanaşma nü-
mayiş etdirdiyini qeyd edib. İki 
ölkə arasında siyasi dialoqun 
davamlılığı, xüsusilə də dövlət 
liderləri arasında mövcud olan 
sıx təmasların münasibətlərin 
inkişafına, o cümlədən, hər 

hansı məsələlərin müsbət 
şəkildə həllinə ciddi töhfə ver-
diyi vurğulanıb. Nazir xüsusilə 
humanitar, təhsil sahələrində 
əməkdaşlığın inkişafının da-
vam etdiyini diqqətə çatdırıb. 

Səfir Zakari Qross 
Azərbaycanda fəaliyyətini 
məmnunluqla qeyd edib. 
Səfir iki ölkə arasında 
iqtisadi, nəqliyyat-bağlantı, 
humanitar və digər sahələrdə 
əməkdaşlığın əhəmiyyətini 
səsləndirib və ikitərəfli 
gündəliyin bir çox sahələr üzrə 
irəli aparılması imkanlarının 

mövcud olduğunu qeyd edib.
Nazir minaların 

təmizlənməsi sahəsində 
Fransa tərəfinin dəstəyini 
məmnunluqla qeyd edib. 
Azad edilən ərazilərin yenidən 
qurulması və keçmiş məcburi 
köçkünlərin öz evlərinə geri 
dönüşünün tezləşdirilməsi 
baxımından ərazilərin mina-
lardan təmizlənməsinin zəruri 
olduğunu diqqətə çatdırıb.

Görüş zamanı tərəflər 
ikitərəfli gündəlikdə duran 
məsələlər, regional sülh quru-
culuğu səyləri və qarşılıqlı ma-
raq doğuran digər məsələləri 
müzakirə ediblər.

Nazir Ceyhun Bayramov 
səfir Zakari Qrossa gələcək 
fəaliyyətində uğurlar arzulayıb.

Bərpa-quruculuq işləri 
fərəhli nəticələr verir 

Neft Fondunun 
“Şahdəniz”dən gəlirləri  

